Avgerð frá Skatta- og avgjaldskærunevndini

Avgerð nr.: 07-03-33-13 frá 5. oktober 2007 

- lóg um skrásetingargjald á

- motorakførum v.m. § 3

Skrásetingargjald í samband við umskráseting av bussi til persónvogn 

Samandráttur:

Kært varð um, at Akstovan kravdi fult skrásetingargjald í samband við umskráseting av bussi til persónvogn. Skatta- og avgjaldskærunevndin avgjørdi at staðfesta avgerðina hjá Akstovuni.

Avgerð

Upplýst varð í málinum, at A hevði søkt Akstovuna um at umskráseta ein buss til persónvogn uttan at rinda skrásetingargjald fyri persónvogn. Akstovan metir, at hann skal rinda fult skrásetingargjald í samband við umskráseting.

Akstovan vísir á, at tað er ásett í lóg um skrásetingargjald á motorakførum, hvussu stórt gjaldið er fyri ymisk sløg av akførum, og fyri nøkur akfør er einki avgjald. Fyri nøkur av teimum akførum, ið einki avgjald skulu rinda, verður ásett, at um tey seinni skulu umskrásetast, so skal skrásetingargjald rindast, men aftaná ymisk nærri ásett tíðarskeið slepst undan skrásetingargjaldi, eftir hvørjum slagi av akfari talan er um.

Fyri hýruvognar og skúlavognar verður ásett, at hesir, um teir skulu skrásetast sum persónvognar, skulu rinda avgjald til landskassan, sum minkar, til 4 ár eru farin, tí tá skal einki avgjald latast.

Fyri vøruvognar av skapi og merki sum persónvognar skal rindast fult gjald til landskassan, um vøru​vognurin verður umskrásettur innan 8 ár eru farin. Eftir hetta skal einki skrásetingargjald rind​ast.

Einki gjald skal rindast av neyðsendarakførum og líkvognum. Sambært § 18 kunnu hesi akfør einans umskrásetast til aðra nýtslu, um tey rinda skrásetingargjald, ið verður ásett í kunngerð, og skal har vera tikið fyrilit fyri m.a. aldri á akfarinum. Sambært § 18, stk. 3 kann hetta gjald ongantíð vera lægri enn 30% av einum meinlíkum nýggjum akfari.

Sambært § 6 er einki avgjald á bussum til 10 fólk ella fleiri, førarin íroknaður. Einki verður sagt um, hvussu farast skal fram, um ynski er at umskráseta ein slíkan buss til persónvogn. Tá lógin ikki sigur nakað um, at bussar skulu gjalda minni undir ávísum umstøðum, má hetta skiljast sum, at fult gjald skal rindast. Heldur ikki tey føri, sum lógin viðger, geva eina mynd, sum er eins. Tað er onki, sum sigur, at um bussurin skuldi sloppið undan skrásetingargjaldi, so skuldi hann verið viðgjørdur sum hýruvognur, og heldur ikki er nakað, ið talar fyri, at bussurin í minsta lagi skal viðgerast sum vøruvognur.

Grundin til, at bussurin sleppur undan skrásetingargjaldi, er, at hann sambært § 6 verður skrásettur sum bussur, og tá onki verður sagt um, at minni skal rindast fyri umskráseting, jú eldri bussurin er, má hetta skiljast soleiðis, at fer umskráseting fram eftir 1 dag, 1 mánaða ella 10 ár, so verður viðgerðin tann sama. Alt skrásetingargjaldið skal rindast. Myndugleikin hevur onga heimild til at velja at viðgera bussin sum hýruvogn, vøruvogn ella neyðsendarakfar, ella at velja at viðgera bussin á ein heilt annan hátt, sum møguliga kundi verið meira rættvísur. Heldur ikki gevur lógin lands​stýris​manninum heimild at áseta reglur hesum viðvíkjandi.

Um bussurin skal sleppa undan skrásetingargjaldi í samband við umskráseting til persónvogn, er lógar​broyting sostatt neyðug.

Sambært § 6 í lógini skal einki skrásetingargjald rindast fyri bussar til 10 fólk ella fleiri, førarin íroknaður. Tá onki stendur um skrásetingargjald í samband við umskráseting av hesum bussum, merkir hetta ikki, at bussurin ikki kann umskrásetast til persónbil, um hann annars lýkur treytirnar fyri hesum, men at hann skal rinda skrásetingargjald, um hann skal broyta nýtslu og skrásetast sum persónbilur. Tá onki stendur um, at hetta gjald lækkar alt eftir, hvussu gamal bussurin er, soleiðis sum tað stendur í samband við onnur akfør, skal fult skrásetingargjald sostatt rindast. Heldur ikki er heimild til at áseta reglur í kunngerð hesum viðvíkjandi.

Kærarin vísir m.a. á, at málið í stuttum snýr seg um eina roynd at umskráseta ein knapt 10 ára gamlan minibuss/smábuss til persónbil avgjaldsfrítt.

Hann metir, at bilurin eigur at kunna skrásetast avgjaldsfrítt við støði í andanum í skráset​ing​ar​gjaldslógini, har onnur akfør, sum verða innflutt undir líknandi treytum eftir ávísa tíð frítt kunna umskrásetast til persónbil. Hýruvognar kunnu eftir 4 árum frítt umskrásetast til persónbil, og vøru​bilar undir 3500 kg kunnu eftir 8 árum umskrásetast frítt til persónbil. Tí meinar hann, at smábussurin, sum skjótt verður 10 ár, eisini frítt eigur at kunna umskrásetast til persónbil, við tað at hann í yvir 8 ár hevur verið nýttur sum vinnutól og harvið, í tráð við andan í lógini, hevur tænt tí endamáli, hann varð innfluttur til.

Hann vísir á, at endamálið við skrásetingargjaldslógini er at tryggja landskassanum, at skrásetingin av akførum verður gjørd sambært andanum í lógini um, at akfør, upprunaliga ætlað til privata nýtslu, skulu gjalda eitt hægri skrásetingargjald. Og tey akfør, sum verða innflutt við tí endamáli at vera vinnutól, partvíst ella heilt eru frítikin fyri avgjøld. Lógin ásetir eisini klausul fyri tey akfør, sum verða innflutt eftir avmarkaðum skrásetingargjaldi soleiðis, at verða hesi akfør seinni umskrá​sett til aðra nýtslu enn upprunaliga ætlað, so eru reglur fyri, hvussu avgjøldini verða avroknað. Andin er, at eingin skal ogna sær eitt nýtt akfar til privata nýtslu og skáka sær undan skráset​ing​argjaldinum við at misnýta undantøkini í reglugerðini fyri skrásetingargjøld. Henda sama lóg sigur m.a. um akfør, skrásett sum hýruvognar (taxabilar/taxabussar):

§ 4. 2)5) Fyri hýru- ella skúlavognar er einki avgjald.

2. stk. 10) Fyri at skráseta akfar sum hýru- ella skúlavogn, krevst loyvi frá Bileftirlitinum.

3. stk. Landsstýrismaðurin kann við kunngerð áseta nærri reglur um koyrdar kilometrar, kravda minstu inntøku av koyring, umskráseting, førslu av koyribók, kravda nýtslu av taksametri o.a., sum skjalprógv fyri, at akfarið verður nýtt sum hýru- ella skúlavognur.

4. stk. Verður hýru- ella skúlavognur skrásettur sum persónvognur áðrenn 4 ár (48 mánaðir) eru gingin frá skrásetingini sum hýru- ella skúlavognur, verður skrásetingargjald fyri persónvognar goldið, sbr. § 3, lutfalsliga svarandi til tíðina, sum restar teir 48 mánaðirnar.

Og fyri vøruvognar sigur lógin:

§ 5. 2)5) Fyri vøruvognar av skapi og merki sum persónvognar er avgjaldið 30% av avgjaldsskylduga virðinum.

2. stk. Verður vøruvognur umskrásettur til persónvogn, skal munurin á virðisgjaldinum latast landskassanum. Fyri vøruvogn skrásettur longur enn 8 ár aftur verður einki skrásetingargjald at gjalda við umskráseting.

Fyri smábussar sigur lógin:
§ 6. 2)5) Einki avgjald er á bussum til 10 fólk ella fleiri, føraran íroknaðan

Hetta er tað einasta, lógin skrivar um bussar og smábussar, og einki er ásett um, hvat skal gerast, um smábussur verður umskrásettur til persónbil. Tí metir hann, at andin í lógini skal brúkast. Eftir hans​ara meting kunnu smábussar, skrásettir sum bussar, javnmetast við smábussar, skrásettir sum hýru​vogns​bussar, og eftir reglugerðini um hýruvognar verður einki avgjald roknað eftir 4 árum. Eisini hevði bussurin verið frítikin fyri skrásetingargjald, um lógin um frítøku av vøruvognum varð nýtt sum grundarlag, við tað at bussurin skjótt verður 10 ár.

Avgerðin hjá Skatta- og avgjaldskærunevndini.

Spurningurin, um tað ber til ella ikki ber til at umskráseta akfarið til persónbil, er ikki partur av við​gerðini hjá Skatta- og avgjaldskærunevndini men einans spurningurin, hvat avgjald skal latast, um umskráseting verður loyvd.

Í hesum sambandi skal vísast á, at Akstovan upplýsir, at tá onki stendur um skrásetingargjald í sam​band við umskráseting av hesum bussum, merkir hetta ikki, at bussurin ikki kann umskrásetast til persónbil, um hann annars lýkur treytirnar fyri hesum, men at hann skal rinda skrásetingargjald, um hann skal broyta nýtslu og skrásetast sum persónbilur.

Í viðgerðini í Skatta- og avgjaldskærunevndini verður soleiðis lagt til grund, at akfarið kann skrá​setast sum persónbilur.

Ásett er í § 3 í skrásetingargjaldslógini, hvat avgjald skal latast, um akfar skal skrásetast sum per​sónbilur, og í § 6 er ásett, at onki avgjald er á bussum til 10 fólk ella fleiri, førarin íroknaður. Skrá​set​ingargjaldslógin hevur ikki serligar reglur um skrásetingargjald, tá akfar, skrásett sum bussur, verður umskrásett til persónbil.

Hinvegin er beinleiðis ásett í skrásetingargjaldslógini, at akfør, skrásett sum hýru- ella skúlavognar, eftir 4 árum kunnu umskrásetast sum persónvognar uttan skrásetingargjald. Støða er eisini tikin til, hvussu akfør, skrásett sum vøruvognar, skulu viðgerast, um tey skulu skrásetast sum persónvognar. Her verður onki skrásetingargjald at gjalda við umskráseting eftir 8 árum.

Men serligar ásetingar eru ikki í lógini um umskráseting frá bussi til persónvogn. Tað sýnist sum um hædd als ikki er tikin fyri, at hetta ber til.

Mett verður, at tað er rætt, sum Akstovan sigur, at tey føri, sum lógin viðger, geva ikki eina mynd, sum er eins. Tað er onki, sum sigur, at um bussurin skuldi sloppið undan skrásetingargjaldi, so skuldi hann verið viðgjørdur sum hýruvognur, og heldur ikki er nakað, sum talar fyri, at bussurin í minsta lagi skal viðgerast sum vøruvognur.

Niðurstøðan má tí verða, at tá onki annað er ásett, verður farið fram eftir høvuðsregluni, at avgjald verður latið eftir § 3 um avgjald í samband við skráseting av persónvognum. 

Skatta- og avgjaldskærunevndin avgjørdi at staðfesta avgerðina hjá Akstovuni at krevja skrásetingargjald sum persónbilur í samband við, at akfarið verður umskrásett frá bussi til persónbil.

Avgerðin verður grundað við, at tá serstakar reglur ikki eru gjørdar fyri umskráseting

av bussum til persónbil, eins og til dømis er gjørt fyri hýruvognar, má farast fram eftir høvuðs​regluni, og skrásetingargjald latast eftir ásetingunum um skráseting av akførum sum persónbilar.

